
 Ádebiy til – kórkem shıǵarmanıń janı. Ádebiy tilsiz shıǵarma 
dóretiw múmkin emes. Usı kóz qarastan qaraǵanımızda 
Á.Atajanov xalıqtıń sóylew tilinen sheber paydalana bilgen. onıń 
poeziyası tiykarınan awızeki xalıq dóretpelerinen, shıǵıs hám 
batıs xalıqları ádebiyatı dástúrlerinen tásir alǵanlıǵı seziledi. 
óytkeni Á.Atajanov prozasında xalıqtıń milliy tilinen sózlerdi 
saylap, óz shıǵarmasında sheber paydalana bilgen. Sonlıqtan, hár 
bir dáwirde, jámiyetlik ómirdiń hár bir baǵdarında jasaǵan 
insanlardıń minez qulqına, xarakterine, kásibine baylanıslı 
sózlerdi orınlı qollana biliw sóz sheberiniń til baylıǵınıń kópligin 
ańlatadı. Á.Atajanov prozasında kórkem súwretlew quralları 
kerek jerinde ónimli isletilgen.  

Bunnan basqa teńewler qaharman obrazın hám xarakterin ashıp beriw maqsetinde orınlı paydalanǵan. 
Máselen, «Jiyde jegiń kele me» atlı gúrrińinde: «Bul jılları awıldaǵı jaylar hár qaysısı hár jaqta, araları 
at shaptırım jer edi. Tańqalarlıq jeri sol, jaylar diń basına, ırash etegine jabıstırılıp salınǵan. Házirgi 
zamandaǵıday kóshe-kóshe emes jáne awıl arasında aynala dógereginde iyreńlegen sayda kóp, 
«órkeshi» aǵarańlaǵan ırashta tolıp atır. Ana jerde ırash, mına jerde ırash, bazı jerlerde tereń shuqırlıqta 
bar.» -dep “at shaptırım jer edi”, “órkeshi” degen giperbola hám metaforalıq sózler arqalı awıldaǵı 
úylerdiń jaylasıw tártibine, olardıń uzaq jaylasıw kórinislerin, kóbinese jaylar biyik jerlerge salınǵanın 
súwretlegen. Jáne de «Ol waqıtları biziń úy yamasa bes-altı xojalıq panalaǵan jay dáryanıń jaǵasında, 
eki aralıq elli-alpıs adımnan aspaydı. Jazda suwı jıltırap, gúzde tınıq móldirep, qısta kók tayǵaq muzı 
kúnge shaǵılısıp, anıq kórinip jatadı... » Jazıwshı bul kóriniste “jıltırap”, “tınıq móldirep”, “kók 
tayǵaq muz” degen epitetler arqalı awıl tábiyatı menen qıs kórinisin, dáryanıń qıs, jaz, gúz 
máwsimlerindegi halatların durıs táriyplep bergen.  
Á.Atajanov prozasında teıewler ónimli isletilgen. «Tentekligimdi tıyǵan tay» degen gúrrińinde: « Janarı 
ottay janadı, tanawı tereńleydi. Tuyaǵı qalt-qalt etedi, qundızdıń terisindey dóngen júnin samal jelpiydi. 
Qáne, endi ákem ruqsat bergende, tentek taydı ózime kóndirip, juwasıtıp beline dúmshedey qonıp alsań. 
Ayaqtı basıp, boydı asırıp, kóterip taslamaǵa er, onıń mıs záńgisi joq. Irashtıń ıǵına japtıń ishine túsirip, 
saǵımday jaltıldap beline minbegim kerek. Qumırsqaday shubalıp sozsam, tezletpesem-jılım buzawbas 
ór qoyanday ırǵıǵanda kóz ilmey qustay ushadı. Sonnan jıǵılsam, shúytóbeden tússem japtıń ishinde, 
ordıń boyında shóptey shashılaman» - dep taydıń sırtqı kórinisin ashıp beriw maqsetinde “Janarı ottay 
janadı”, “qundızdıń terisindey”, “dúmshedey qonıp alsań”, “saǵımday jaltıldap”, “Qumırsqaday 
shubalıp sozsam”, “ór qoyanday ırǵıǵanda”, “kóz ilmey qustay ushadı” teńewlerdi orınlı paydalanır 
taydıń, qaharmannıń qıyalın tásirli bere alǵan.  

Jazıwshınıń «El-jurttan ayırılǵan adam áńgimesi» gúrrińinde: «…Olardıń bizlerdi maldan kem sanap, 
shıbın shelli kórmeydi. Berse ishemiz, tepse kónemiz. Áytewir, bir kúndi shúkirlik qılıp jasap atırmız. 
Sonnan quw súyek, tiri arwaq bizler húkimdi kútip qaltırap turǵanımızda, qursaǵı qampayǵan, 
jaltıraǵan kóz áyneginiń bildaǵı oyıp ketken qamsemiz lager baslıǵı izine jay kiyimdegi kisini ertip 
keldi. Ol tulıptay semiz kisi edi. Ústinde sur kostyum shalbar, basında shılt jańa qalpaq, pil súyek, 
sulıw appaq tayaǵına kózabaǵa yamasa máslikke kóterip júr, bolmasa tayaq tayanıp júretuǵın kózáynek 
taǵadı. Bul kisi kerisinshe kózáyneksiz. Tilla tisleri erin ashılǵan sayın jaltıldap ketedi. Eki beti 
shıyqanday»-dep lager baslıǵınıń sırtqı kórinisin, túr-túsin onıń júriw is háreketin jazıwshı sheberlik 
penen súwretley alǵan. Qaharmannıń portretin jasap beriw maqsetinde «quw súyek, tiri arwaq», 
«tulıptay» sıyaqlı teńew epitetlerdi orınlı qollanǵan. (44-bet), «Shóptey sarǵayıp iymeygen hár 
birimizge», «Kózáyneksiz kisi quwray kibi arıq tatarǵa bir nárselerdi ayttı» (42-bet). Bul teńewlerdi 
orınlı paydalanıp qaharmanlardıń túr-túsin durıs sıpatlap bergen. 
Á.Atajanovtıń «El-jurttan ayırılǵan adam áńgimesi» gúrrińi kórkemlik jaqtan tásirli jazılǵan dóretpe. 
Ásirese, jazıwshı teńewlerdi ornı-ornına qoyıp jaqsı qollana bilgen. Máslen, «Awıllar, ne bir sulıw jáne 
úlken-kishi qalalar ústinen lashınday zuwlap óttik» (44-bet), «Bel buwarına shekem jalańash, qarınları 
tırsıyıp kórinip turǵan arıq adamlar bir neshe tam bálentligindegi ushan kemelerge qumırsqaday 
jıbırlap júk tiyep atır.» (44-bet), «Shınımdı aytsam, qumırsqa kibi qıbırlaǵan, gewdemde janım bar, 
dem alatuǵın tiri janman.», «Biraq kún artınan kún ótken sayın tań aldındaǵı juldız kibi sol saǵınıshım 
sónip ketedi. Men teńizden qurǵaqqa shıǵıp qalǵan shirik shóppen. Taslandıman.», «Men bul jasın 
kibi jańalıqqa júregim háwlirip jáne tolqınlanıp, kózime jas alıp quwanbadım.» qusaǵan kórkemlew 
quralların, ásirese teńewlerdi qaharman obrazın hártárepleme ashıp beriw maqsetinde sheber islete 
bilgen. «Eń jamanı sen qısılǵannan jan terge túsip terlep, qattı qıynalıp atırsań, ol qısınıw degenniń ne 
ekenin bilmeydi, kerisinshe shalqasına qulash jayıp jatıp aladı. Sonda onıń jumsaq jáne jaǵımlı etine 
qolım jaqınlaǵanda, sıypap atırǵanda, moynınan sıypaǵan pıshıq kibi ház tawıp, kózin jumıp buyıǵıp 
jatıp aladı.». Á.Atajanov bul kórinisti qıyalınan emes, real turmıstan alıp súwretlegeni kórinip tur. 
Hayaldıń is-háreketin ashıp beriwde «pıshıq kibi» teńewinen paydalanıp, bir jaǵınan onıń monshadaǵı 
kórinisin berse, bir jaǵınan onıń suwdaǵı súwretin sızıp bergen. Jazıwshı nemis hayalınıń kúyewi qaytıs 
bolǵandaǵı, olardıń aza tutıwı, kúyewin joqlawı nemi xalqınıń úrp-ádetine ılayıq beriwi, usı arqalı 
hárbir xalıqtıń milliy ózgesheligin, olardıń ózine tán psixologiyalıq halatların beriwi oqıwshılardı 
qızıqtıradı. 

